
Nɩɩ Yesu tɔwɛ mʋ abɩɩlapʋ mʋ yɛ, “Fan man yɛgɛ fanɛ 
nkɔlɔ ɩ ŋmaa fanɛ. Fan kɔɔlɛ Ɩbwaarɛ gyii kɛ fan kɔɔlɛ 
ngbaa mɛ gyii. Ibu damantɛ ɩ bʋ Mɛ‐Sɛ kɩkpaara sʋ. Nɩɩ 
ɩ daa ɩ man gyɛ kanɩn nɩn, naafɔɔ n tɔwɛ fanɛ.”



“N kpee n naa lɔŋɔ ɔkyɩnakpa sa fanɛ. Nɩɩ n kan kpee 
naa lɔŋɔ ɔkyɩnakpa sa fanɛ mʋ, n biti n bwii ba taa fanɛ 
kpee mɛ asɛ, kɛ fan naa kyɩna katɩn mʋ nɩɩ n tɛ mʋ.”



Mɛ, Gyɔn mʋ nɩɩ n gyɛ fanɛ bɩrɩsa, lɩɩ Yesu sʋ mʋ n 
gyii awʋrʋfɔ fɛɛ kanan mʋ nɩɩ fen gyii mʋ, lɩɩ an 
maa gyɛ mu kuwura‐gyii mʋ tɔ asa sʋmʋ. 

Amaa an nyɛ kenyiita yɩlɛ tɔ. Lɩɩ Ɩbwaarɛ 
asɩn kɩtɔwɛ yɛ Yesu asɩn 

                                                          kɩlɛɛ tɔwɛ sʋ mʋ, ba
                                                          kɩtaa mɛ naa tʋʋ
                                                          Patimose kifintin
                                                          mʋ sʋ.



Opula tɔ nɩɩ Ɩbwaarɛ Kayaayu mʋ taa mɛ. Nɩɩ n ba kɩɩ 
mʋ, n wu kuwura‐gya mʋ kɩ maa bʋ sʋsʋ Ɩbwaarɛ ayɛ 
yɛgɛ ɔkʋ tɛ kɩmʋ sʋ.



Tʋtɔ nɩɩ n nu atɔ tʋʋsa kpini mʋ nɩɩ ba bʋ sʋsʋ yɛ kasɛ 
sʋ yɛ kasɛ tɔ yɛ ɔpʋ tɔ, yɛ bamʋ nɩɩ ba bʋ ɩmʋ kpini tɔ 
bɛɛ bɩɩ yɛ, “Ayɩn‐bi yɛ bɛɛrɛɛ yɛ 
bʋnyaa yɛ ɔlʋn, ɩ gyɛ sa ɔmʋ nɩɩ 
ɔ tɛ kuwura‐gya mʋ sʋ, 
yɛ Kabʋlʋpʋ mʋ kakpaa.” 



Nɩɩ n wu Kadɛ Kyɩrɛkyɩrɛ mʋ nɩɩ kɩ gyɛ Gyerusalem 
pʋpwɛ mʋ, kɩ maa kpɩlɩgɛ kɩ lɩɩ Ɩbwaarɛ asɛ sʋsʋ kɩɩ ba 
kasɛ. Nɩɩ Ɩbwaarɛ lɔŋɔ kɩmʋ yɩla fɛɛ ɔkyɩɩfɔ maa lɔŋɔ mʋ 
n‐yɩɩ nɩɩ ɔ bʋrɔn o gyoo mu‐kuli mʋ. Nɩɩ n nu ɔbʋlɛ kʋ 
maa kuusi ɛɛ tɔwɛ lɩɩ kuwura‐gya mʋ sʋ yɛ, “Nbɩɩnbɩɩ 
bɩrɛ, Ɩbwaarɛ 
ɔkyɩnakpa bʋ 
asa asɛ, nɩɩ ee 
biti ɔ kyɩna bamʋ 
asɛ. Nɩɩ bee biti ba 
baa ba gyɛ mʋ asa. 
Ɩbwaarɛ gbaa‐gbaa 
ii biti ɔ baa ɔ bʋ bamʋ 
asɛ, nɩɩ mʋ ii biti ɔ baa ɔ 
gyɛ bamʋ Ɩbwaarɛ.”



Tʋtɔ nɩɩ Ɩbwaarɛ kabɔɔ mʋ kaapʋ mɛ ɔbʋn mʋ nɩɩ kɩmʋ 
nkyu ɩ sa nkpa, nɩɩ ɩɩ ŋalɩgɛ fɛɛ kɩlasɛ mʋ. Nɩɩ ɩ lɩɩ ɩ kyʋn 
Ɩbwaarɛ maa mʋ Kabʋlʋpʋ mʋ kuwura‐gya mʋ kasɛ.



Nɩɩ ɩ man tiri fɛɛ kyɔwɛ abɛɛ ɔbwaayɩ ɔ lɩɩ kadɛ lala mʋ 
sʋ, lɩɩ fɛɛ Ɩbwaarɛ bʋnyaa mʋ ɩɩ ŋalɩgɛ kɩmʋ sʋ. Nɩɩ 
Kabʋlʋpʋ mʋ ɩ gyɛ kɩmʋ fɩtɩla.



Amaa ineesi atɔ akʋ 
abɛɛ ɔkʋmaa mʋ nɩɩ ɛɛ 
waa ipeeli‐sɩn abɛɛ ɛɛ 
tɩn atɩŋɛsa, mɛɛ yɛ ɔ 
nyɛ loo tʋtɔ. Amɔɔ 
bamʋ nɩɩ ba kyʋrɔɔ 
bamʋ atɩɩ waa 
Kabʋlʋpʋ mʋ nkpa 
ɔwʋlɛ mʋ tɔ nkʋn ii biti 
ba nyɛ loo tʋtɔ.



“Mʋ ii biti ɔ kpayɛ bamʋ ansikyu 
kpini lɩɩ bamʋ ansi sʋ. Nɩɩ lewu 
mɛɛ yɛ ɔ baa ɔ bʋ tɔ, abɛɛ 
kɩbɔɔta tɔ abɛɛ kusu abɛɛ 
kayɩɩ‐kɔ ɩ mɛɛ yɛ ɩ baa ɩ bʋ tɔ, 
lɩɩ fɛɛ atɔ dɩdaa mʋ kpini ɩ kyʋn.” 



Nɩɩ kʋtɔ kʋmaa mʋ nɩɩ Ɩbwaarɛ tɔwɛ kɩmʋ nnɔ mʋ, man 
bɩla yɛ kɩ baa kɩ bʋ kadɛ lala maŋa tɔ. Amaa Ɩbwaarɛ 
maa mʋ Kabʋlʋpʋ mʋ kuwura‐gya mʋ ii biti ɩ baa ɩ bʋ 
tʋtɔ, kɛ mʋ ayaafɔlɛ ba sun mʋ. Bee biti ba wu mu ansi 
tɔ, kɛ mʋ kɩtɩɩ kɩ baa kɩ 
gyan bamʋ asɩkpɩɩ sʋ.



Nɩɩ n wu alewupu mʋ nɩɩ ba gyɛ asa kparɛ yɛ asansa, 
ba maa yɩlɛ kuwura‐gya mu ansi tɔ. Nɩɩ ba bugi ɩwʋlɛ 
mʋ nɩɩ Ɩbwaarɛ kyʋrɔɔ ɔkʋmaa nɩmʋ awaasa waa tɔ 
mʋ. Nɩɩ ba bɩla bugi ɔwʋlɛ pʋpwɛ kʋ mʋ nɩɩ kɩ gyɛ nkpa 
ɔwʋlɛ mʋ. Nɩɩ Ɩbwaarɛ talɛ alewupu mʋ, taa bɔla lɩɩ 
kʋtɔ mʋ nɩɩ ba waa nɩɩ ɔ kyʋrɔɔ ɩmʋ waa 
ɩwʋlɛ mʋ tɔ mʋ. Ɔkʋmaa mʋ nɩɩ ba 
man kyʋrɔɔ mʋ kɩtɩɩ 
waa nkpa ɔwʋlɛ 
mʋ tɔ mʋ, ba tʋʋ 
mʋ waa fʋlɔn 
yen‐yen mʋ tɔ.



Nɩɩ Ɩbwaarɛ Kayaayu mʋ maa Ɔkyɩɩfɔ mʋ ba yɛ, “Ba!” 
Nɩɩ ɔkʋmaa mʋ nɩɩ ee nu falɛ asɩn nɩmʋ gbaa ɩ tɔwɛ yɛ, 

“Ba!” Ɔkʋmaa mʋ nɩɩ bʋlɩfɔ ɩɩ mɔɔ mʋ mʋ, ɔ ba. 
Nɩɩ ɔkʋmaa mʋ nɩɩ ee biti mʋ, ɔ ba kɔɔlɛ nkpa nkyu mʋ, 

ɔ mɛɛ yɛ ɔ ka sɛhn. 



60 60

Lɩɩ kanan mʋ nɩɩ Ɩbwaarɛ sʋ kebiti sa 
dulinyaa tɔ asa gaa sʋ mʋ, ɔ 

lɛɛ mɛ, Mu‐Bii kʋlʋn kpen mʋ sa, fɛɛ 
ɔkʋmaa mʋ nɩɩ ɔ kɔɔlɛ mɛ gyii mʋ, 

mɛɛ yɛ ɔ fɔyɩ, amaa ee biti ɔ 
nyɛ nkpa kakpaa.



Rom 3:23 Lɩɩ fɛɛ ɔkʋmaa nɩmʋ waa alibi nɩɩ ɔ pan Ɩbwaarɛ 
bʋnyaa mʋ.

Rom 6:23 Nɩɩ alibi kʋkɔka ɩ gyɛ lewu, amaa Ɩbwaarɛ kakɛɛ 
mʋ nɩɩ ɔ bɔla anɛ‐Nyɩrɩpɛ Yesu Krisito sʋ sa anɛ ɩ gyɛ nkpa 

kakpaa.

Hib 9:27 Fɛɛ kanan mʋ nɩɩ ɩ dɛ sa daadimaadi kʋmaa nɩmʋ 
yɛ o wu kɩlɩɩ kʋlʋn, kɛ mu lewu kamaa mʋ, Ɩbwaarɛ o gyii 

mʋ asɩn.

Efe 2:8,9 Lɩɩ fɛɛ Ɩbwaarɛ kabwaala mʋ sʋ nɩɩ ɔ mɔlɩgɛ fanɛ 
kpalɩ fanɛ kɩkɔɔlɛ‐gyii sʋ, nɩɩ ɩ man gyɛ fanɛ gbaa‐gbaa 

fanɛ awaasa sʋ, ɩ gyɛ Ɩbwaarɛ kakɛɛ nɩn. Nɩɩ ɩ man gyɛ ɔkʋ 
kusun sunsa sʋ nɩɩ ɔ nyɛ kamɔlɩgɛ, kɛ ɔkʋ ɔ man nyɛ 

kaapʋ mʋ n‐yɩɩ.



Rom 10:9,10 Nɩɩ fʋ kan taa fʋ kɔnɔ lɛɛ tɔwɛ yɛ, Yesu ɩ gyɛ 
Ɔnyɩrɩpɛ mʋ, nɩɩ fʋ kɔɔlɛ gyii fʋ kɔkɔlɔ tɔ yɛ Ɩbwaarɛ kyiŋi 

mʋ lɩɩ lewu tɔ mʋ, fii biti fʋ nyɛ kamɔlɩgɛ. Lɩɩ fɛɛ kɔkɔlɔ tɔ nɩɩ 
nyɩmɩsa ɩ kɔɔlɛ ee gyii, nɩɩ Ɩbwaarɛ kɔɔlɛ mʋ fɛɛ mʋ ɩkpa i 

kyiigi. Nɩɩ ɔ kan lɛɛ kɔnɔ tɔwɛ yɛ Yesu ɩ gyɛ Ɔnyɩrɩpɛ mʋ, ee 
biti ɔ nyɛ kamɔlɩgɛ.

Gyn 3:16,17 “Lɩɩ kanan mʋ nɩɩ Ɩbwaarɛ sʋ kebiti sa dulinyaa 
tɔ asa gaa sʋ mʋ, ɔ lɛɛ mɛ, Mu‐Bii kʋlʋn kpen mʋ sa, fɛɛ 
ɔkʋmaa mʋ nɩɩ ɔ kɔɔlɛ mɛ gyii mʋ, mɛɛ yɛ ɔ fɔyɩ, amaa ee 
biti ɔ nyɛ nkpa kakpaa. Lɩɩ fɛɛ Ɩbwaarɛ man sun mɛ, Mu‐Bii 
mʋ ba dulinyaa nɩmʋ tɔ, yɛ n ba bun kɩmʋ tɔ asa kʋpwɛ, 

amaa o sun mɛ nɩn yɛ n ba waa bamʋ ɔmɔlɩgɛpʋ.



1 Gy 5:11-13 Ɩnɩmʋ ɩ gyɛ asɩn mʋ yɛ, Ɩbwaarɛ sa anɛ nkpa 
kakpaa, nɩɩ kanɩn nkpa kakpaa nɩmʋ bʋ Mu‐Bii tɔ nɩn. 
Ɔkʋmaa mʋ nɩɩ ɔ kɔɔlɛ Obii mʋ gyii mʋ sʋ nkpa, amaa 

ɔkʋmaa mʋ nɩɩ ɔ man kɔɔlɛ Ɩbwaarɛ Mu‐Bii mʋ gyii mʋ man 
sʋ nkpa kakpaa nɩmʋ. N kyʋrɔɔ ɔwʋlɛ nɩmʋ sa fanɛ mʋ nɩɩ 
fan kɔɔlɛ Yesu gyii fɛɛ ɔ gyɛ Ɩbwaarɛ Mu‐Bii mʋ, kɛ fan nyɛ 

bɩɩ fɛɛ fan sʋ nkpa kakpaa

